
АННОТАЦИЯ
Мақолада тезкор-қидирув фаолиятида инсон ҳуқуқлари, эркинликлари ва қонуний 

манфаатларини таъминлашга оид ҳуқуқий муносабатларнинг мазмуни таҳлил қили-
ниб, тезкор-қидирув фаолияти иштирокчиларининг рўйхати таснифланган. Мазкур 
масалада йигирмадан ортиқ ҳуқуқшунос олимларнинг  фикрлари билан илмий баҳсга 
киришиб, “Тезкор-қидирув муносабатлари” тушунчасига муаллифлик таърифи ишлаб 
чиқилган. Муаллифнинг фикрича, жиноятларни тез ва тўла очишда, мақбул далилларни 
инсон омилисиз тўплаш масаласида шахсни иқрорлик кўрсатувини олиш эмас, балки 
замонавий криминалистик ва суд экспертиза тадқиқотлари ўтказилиб, ахборот техно-
логияларини кенг қўллаган ҳолда уларнинг айбини бошқа далиллар билан исботлашга 
устуворлик бериш ёндашувида фаолиятни ташкил этишга эътибор қаратиш, шунинг-
дек, аксарият МДҲ давлатларининг Олий аттестация комиссияси белгиланган юридик 
фанлар тармоғининг ихтисосликлар рўйхати ҳамда ҳуқуқни муҳофаза қилувчи орган-
ларнинг олий таълим муассасаларида ташкил этилган “Криминалистика ва суд экспер-
тизаси” ва “Тезкор-қидирув фаолияти” йўналишидаги кафедраларда ўқитиладиган му-
тахассислик фанларнинг номланишига мувофиқ “12.00.09” ихтисослик номини “Жиноят 
просесси. Криминалистика ва суд экспертизаси; тезкор-қидирув фаолияти” мазмунида 
баён этиш мантиқан тўғри деб ҳисоблаб, мазкур йўналишларида тадқиқотлар олиб бо-
риш учун “Тезкор-қидирув фаолиятининг илмий-таълим портали”ни яратиш таклифи 
илгари сурилган.  

Калит сўзлар: инсон ҳуқуқлари, эркинлик, тезкор-қидирув фаолияти, ҳуқуқий 
муносабатлар, мақбул далиллар, ихтисослик, таълим портали.

АНАЛИЗ ПРАВОВЫХ ОТНОШЕНИЙ, СВЯЗАННЫХ С ОБЕСПЕЧЕНИЕМ ПРАВ, СВОБОД И 
ЗАКОННЫХ ИНТЕРЕСОВ ЧЕЛОВЕКА В ОПЕРАТИВНО-РОЗЫСКНОЙ ДЕЯТЕЛЬНОСТИ

 АННОТАЦИЯ
В статье проанализировано, что организационная деятельность персонала практики 

по обеспечению прав, свобод и законных интересов человека в оперативно-розыскной 
деятельности не в полной мере отвечает требованиям времени, на основе эмпирического 
материала и изучения проблем, с которыми сталкивается практика. По данному вопросу 
было выработано авторское определение понятия “оперативно-розыскные отношения”, 
вступившее в научный спор с мнениями более двадцати ученых-правоведов. Автор 
считает, что при быстром и полном раскрытии преступлений, в вопросе сбора 
оптимальных доказательств без человеческого фактора важно не только получить 
признание личности, но и сосредоточиться на организации деятельности в подходе к 
расстановке приоритетов доказывания своей вины другими доказательствами при 
проведении современных криминалистических и судебно-медицинских исследований, 
широком применении информационных технологий, а также, Высшая аттестационная 
комиссия большинства государств СНГ в соответствии с перечнем специальностей 
установленной отрасли юридических наук и наименованием специальностей, 
преподаваемых на кафедрах по направлениям “Криминалистика и судебная экспертиза” 
и “Оперативно-розыскная деятельность”, созданных в высших учебных заведениях 
правоохранительные органы, определяет наименование специальности “12.00.09” как 
“Уголовный процесс. Криминалистика и судебная экспертиза; оперативно-розыскной 
деятельности”, было выдвинуто предложение о создании “Научно-образовательного 
портала оперативно-розыскной деятельности” для проведения исследований в 
указанных направлениях. 

Ключевые слова: права человека, свобода, оперативно-розыскная деятельность, 
правоотношения, приемлемые доказательства, специализация, образовательный 
портал.

ANALYSIS OF LEGAL RELATIONS REGARDING THE PROVISION OF HUMAN RIGHTS, 
FREEDOMS AND LEGITIMATE INTERESTS IN OPERATIONAL-SEARCH ACTIVITIES

ANNOTATION
The article analyzes that the organizational activities of the practice staff to ensure human 

rights, freedoms and legitimate interests in operational investigative activities do not fully meet 
the requirements of the time, based on empirical material and the study of the problems faced 
by the practice. The author’s definition of the concept of “operational search relations” was 
developed on this issue, which entered into a scientific dispute with the opinions of more than 
twenty legal scholars. The author believes that with the rapid and complete detection of crimes, 
in the issue of collecting optimal evidence without the human factor, it is important not only to 
obtain recognition of the individual, but also to focus on organizing activities in an approach to 
prioritizing proving one’s guilt with other evidence in modern forensic and forensic research, 

the widespread use of information technology, as well as, The Higher Attestation Commission 
of most CIS countries, in accordance with the list of specialties of the established branch of 
legal sciences and the name of the specialties taught at the departments of “Criminalistics 
and Forensic examination” and “Operational search activities” established in law enforcement 
institutions of higher education, defines the name of the specialty “12.00.09” as “Criminal 
procedure. Criminalistics and forensic examination; operational search activities”, a proposal 
was put forward to create a “Scientific and educational portal of operational search activities” 
to conduct research in these areas.

Keywords: human rights, freedom, operational investigative activities, legal relations, 
acceptable evidence, specialization, educational portal.
_________________________________________________________________________________

Тезкор-қидирув фаолиятида (кейинги ўринларда – ТҚФ деб юритилади) инсон ҳуқуқ ва 
эркинликлари таъминланишида, барча ТҚФ иштирокчилари (томонлар)нинг қонуний 
ҳақ ҳуқуқлари, манфаатлари ҳимоя қилиниши лозим. Бунда фақат жиноятни содир 
этишда гумонланаётган, жабрланганлар, гувоҳларнинг ҳуқуқ ва манфатларини ҳимоя 
қилиш эмас, балки давлат органи мансабдор шахснинг ҳам қонуний манфаатларини 
ҳимоя қилиниши назарда тутилмоғи лозим. Жиноятни фош этишга масъул бўлган 
ходимлар қонуний чораларни кўриш асосида гумондор ва унинг қилмишини исботловчи 
зарур далилий ашёни топиб, тўпланган процессуал ҳужжатларни тергов органига 
тақдим этади. Айбдор шахснинг жавобгарликдан қутулиб қолишни исташи ёки бошқа 
субъектив (шахсий адоват ва бошқ.) омилларга кўра, жиноятни фош этган тезкор 
ходимга нисбатан турли босим, ноқонуний ҳаракатлар содир этилиши амалиётда учраб 
туради. Масалан, провокацион ҳаракат билан ходимга уйдирма туҳмат уюштириш, 
лавозимини пасайтириш ёки бошқа хизматга ўтказиш ва ҳ.к. Шунингдек, ушбу 
ходимларнинг иш юкламасининг кўплиги, иш вақтининг давомийлик чегараси бўйича 
меҳнат қонунчилигига риоя қилмаслик каби ҳолатларни бугун республикамизнинг 
барча ҳудудларида кузатишимиз мумкин. 

 ТҚФда инсон ҳуқуқлари ва эркинликларини таъминлаш учун биринчи навбатда 
ҳуқуқ ва эркинликлари таъминланиши лозим бўлган шахсларнинг рўйхатини белгилаб 
олиш зарур. Мазкур шахсларнинг рўйхатини қўйидагича уч гуруҳга таснифлаш мумкин: 
ТҚФни амалга оширишда иштирок этувчи мансабдор шахслар (тезкор ходим ва ТҚФ орган 
раҳбари, адвокат, суриштирувчи, терговчи, прокурор, суд ); ТҚФда иштирок этаётган 
тезкор аҳамиятга эга шахс (жиноятни содир этишни ният қилган, режалаштираётган, 
тайёрланаётган, гумонланган шахс); ТҚФни амалга оширишда кўмаклашувчи шахслар 
(ТҚФга ошкора ва ноошкора кўмаклашувчи фуқаролар, жабрланувчилар, гувоҳ, эксперт, 
мутахассис, холислар). ТҚФнинг ушбу таснифининг шакллантирилиши ТҚФда инсон 
ҳуқуқлари, эркинликларни ва қонуний манфаатлари таъминланиши шарт бўлган 
шахслар ҳақида аниқ тасаввур ҳосил қилишга, шу йўналишда мақсад ва вазифаларни 
белгилаб олинишига имконият яратади.     

  ТҚФда инсон ҳуқуқлари, эркинликлари ва қонуний манфаатларини таъминлашда 
уч гуруҳга ажратилган ТҚФнинг иштирокчилари орасида асосан иккинчи гуруҳга 
киритилган тезкор ходимлар ва ТҚФ орган раҳбари бошқа иштирокчилар билан 
ижтимоий-ҳуқуқий муносабатларга киришади. Айнан ушбу муносабатларга киришишда 
соҳага оид норматив-ҳуқуқий ҳужжатларга амал қилиниши зарур. ТҚФ соҳасидаги 
ижтимоий-ҳуқуқий муносабатлар ва уларнинг ҳуқуқий тартибга солиниши ҳақида 
фикр билдиришда, “ижтимоий”, “ҳуқуқий” ва “ижтимоий-ҳуқуқий муносабатлар” каби 
тушунчаларнинг мазмун-моҳиятини билишимиз муҳимдир.

Давлат ва ҳуқуқ назарияси фанидан маълумки, ҳуқуқий муносабатлар тушунчаси 
фанда алоҳида категория, институт сифатида ўрганилиб, ҳуқуқий муносабатларнинг 
таянчи, ижтимоий муносабатларга асосланади. Ижтимоий муносабатларнинг муайян 
қисми ҳуқуқ нормалари билан тартибга солиниб, уларга барқарор, изчиллик, мақсад сари 
йўналтирилганлик хусусиятларини бахш этиб туради. Ижтимоий муносабатларнинг 

ҳуқуқ нормалари ёрдамида тартибга солинадиган қисми ҳуқуқий муносабатларни 
ташкил қилади [1, 43–48-б; 2, 307–322-б; 3, 182–185-б].

Профессор Х.Т.Одилқориев фикрича: “ҳуқуқий муносабатлар субъектив ҳуқуқ ва 
юридик мажбуриятлар билан ўзаро боғлиқ бўлган шахслар ўртасидаги ҳуқуқ нормалари 
ва муайян юридик фактлар натижасида юзага келади” [4, 292–296-б.; 5, 90–93-б.]. Изоҳли 
луғатда “ижтимоий” атамаси арабча сўздан олинган жамоа, жамиятга оид [6, 177-б]; 
“ҳуқуқий” атамаси арабча сўздан олинган ҳуқуққа, одиллик ва адолатга оид[7, 569-б.] 
маъносида қўлланиши, ички ишлар органлари ТҚФ жараёнидаги турли ижтимоий-
ҳуқуқий муносабатлар асосан инсон билан инсон ўртасида ҳамда инсон билан давлат 
ўртасидаги муносабатлардан иборат эканлиги ҳақида тушунча ва тасаввурга эга бўлишга 
ундайди, қолаверса, ТҚФ жараёнида ҳуқуқий муносабатлар ТҚФ иштирокчиларининг 
хатти-ҳаракати қонун-қоидалар асосида амалга оширилишини белгилайди. Хўш, 
ТҚФдаги ҳуқуқий муносабатлар қачондан юзага келади. Биринчидан, ТҚФнинг 
иштирокчиси сифатида жисмоний шахслар ҳамда ваколатли давлат органининг 
ходимлари ўртасидаги муайян муносабатларда, масалан, ТҚФни амалга оширувчи 
тезкор ходимлар Ўзбекистон Республикасининг Жиноят-процессул кодекси ва “Тезкор-
қидирув фаолияти тўғрисида”ги қонунда назарда тутилган жиноятчиликка қарши 
курашиш билан боғлиқ вазифаларни самарали ҳал этиш мақсадида тезкор аҳамиятга 
эга шахслар билан мулоқотга киришиб, махсус суҳбат – сўров ва маълумотлар тўплаш 
ҳамда бошқа ТҚТларини ўтказишда; иккинчидан, ТҚФни амалга оширувчи субъектлар 
жисмоний шахсни жалб этишда ёки улар билан ҳамкорликда жиноятчиликка қарши 
курашишда ижобий натижага эришилганда, уларни муносиб тарзда қўллаб-қувватлаш 
(масалан, ТҚФни амалга оширувчи орган ходими ва унга фаол ёрдам берган фуқарони 
моддий ва маънавий жиҳатдан рағбатлантириш билан боғлиқ ҳолатлар)да юзага 
келади. ТҚФда юзага келадиган ижтимоий-ҳуқуқий муносабатларни айрим ҳуқуқшунос 
олим, мутахассислар ушбу фаолиятнинг категорияси, ҳуқуқнинг соҳалари билан 
боғлиқлигини таъкидлашади. Жумладан, М.А.Утаев: “ТҚФда ҳуқуқий муносабатлар 
фаолиятнинг қонуний асосда ташкил этилиши, яъни, соҳанинг мақсади ва вазифалари; 
асосий принциплари; куч ва воситаларидан тўғри фойдаланиш; тезкор-қидирув 
чораларни ўтказиш асослари, шартларига риоя қилинишида юзага келади”[8, 39–43-
б]деб таъкидлайди. Бунда ТҚФни амалга оширувчи ходимлар қонунга оғишмай амал 
қилиши, шахс ҳуқуқлари ва эркинликларини поймол қилмаслик, ижтимоий муносабатга 
киришишнинг асосий шарти бўлиши лозим.

Г.Н.Василенко, Н.Изотова, В.Каримов, Е.В.Кузнецов ва В.О.Ивенинлар: “ТҚФда 
ижтимоий-ҳуқуқий муносабатлар ҳуқуқ тармоғини, яъни, ҳуқуқ соҳасининг жиноий-
ҳуқуқий ва маъмурий-ҳуқуқий муносабатлари билан боғлиқлигини, ТҚФ соҳасида 
жиноий-ҳуқуқий муносабатлар, ТҚФ иштирокчилари – тезкор ходим ва кўмаклашувчи 
фуқаро жиноят  қонунчилиги нормаларида назарда тутилган ҳаракат ёки ҳаракатсизликни 
содир этилиши натижасида юзага келишини, ички ишлар органлари ТҚФда маъмурий-
ҳуқуқий муносабатлар ўзига хос шарти ва табиатига эга бўлиб, жиноятчиликка қарши 
курашда дастлабки тезкор-қидирув тадбирларини(кейинги ўринларда – ТҚТ деб 
юритилади) амалга оширишда маъмурий-ҳуқуқий муносабатлар таянч ҳисобланиши, 
ички ишлар органлари ТҚФ объектининг аксарияти маъмурий-ҳуқуқий муносабатлар 
(масалан, гиёҳвандлик воситаларини, уларнинг аналогларини ёки психотроп моддаларни 
оз миқдорда ғайриқонуний равишда тайёрлаш, олиш, сақлаш, ташиш ёки жўнатиш; 
ўзганинг мулкини оз миқдорда талон-торож қилиш)дан келиб чиқиши, шу боис ҳар доим 
ҳам ТҚФ соҳасидаги маъмурий-ҳуқуқий муносабатлар маъмурий-ҳуқуқий нормаларни 
якка тартибда қўллаш орқали ТҚФ вазифасини ҳал этиш илк механизмининг тартибга 
солиниши”, [9; 10; 11, 75–76-б.; 12, 269–272-б.; 13, 163–174-б.] деб таъкидлайдилар. 
Албатта, ТҚФда жиноий-ҳуқуқий ва маъмурий-ҳуқуқий муносабатларнинг ўрни 
беқиёсдир. ТҚФда инсон ҳуқуқлари ва эркинликларини таъминлашда тезкор вакиллар, 
биринчидан, маъмурий ҳуқуқбузарлик билан жиноятнинг чегарасини белгилаб 
олиши; иккинчидан, ТҚФга кўмаклашувчи фуқароларни ҳуқуқбузарлик содир этишга, 

провакацион ҳаракатларга жалб этмаслиги талаб этилади.       
А.Л.Аганесян, А.Е.Витовтов, И.Ф.Гаскаров, Т.В.Зеленская, М.Р.Котухов, Д.М.Клёнов, 

А.Ю.Козловский, С.Л.Миролюбов, Е.Х.Рашаева,  Т.Р.Родичева, Р.С.Рижов В.Ю.Сафонов, 
А.Ю.Сафронов, В.В.Уткин, М.Г.Шананин ва Д.Г.Шашинлар фикрича эса: “ТҚФда жиноят-
процессуал муносабатлар ТҚФ натижаларидан терговга қадар текширув, жиноят  
процессининг турли (ишни судга қадар юритиш ва суд) босқичларида фойдаланиш 
натижасида юзага келиб [14; 15; 16], асосан жиноятларни аниқлаш, фош этиш ва тергов 
қилиш билан боғлиқ ТҚТларини ўтказиш [17; 18; 19], тергов ҳаракатини ўтказишга 
тайёргарлик кўриш ва процессуал ҳужжатларни тузишда[20; 21; 22; 23; 24], суд ишларини 
юритиш чоғида тезкор-қидирув маълумотларни далил сифатида тақдим этиш, яъни 
исботлаш жараёнини таъминлаш воситаси сифатида тезкор-қидирув тадбирларнинг 
ўтказилишида намоён бўлади” [25; 26; 27; 28; 29] деб фикр билдиришган. ТҚФнинг ошкора 
шакли жиноят-процессуал муносабатларга асосланиши лозим. Ўтказилган ТҚТларнинг 
натижаси юзасидан расмийлаштирилган процессуал ҳужжатлар қонунчиликка мувофиқ 
бўлганда, ушланган шахснинг ҳуқуқ ва эркинликлари таъминланиб, қонун бузилишига 
йўл қўйилмайди.    

Жазони ижро этиш тизимида ТҚФни ташкил этиш тактикасининг ҳуқуқий тартибга 
солиниши ҳақида илмий ишлар олиб борган Л.Е.Щетнёв: “ТҚФ соҳасидаги жиноят-
ижроия муносабатлари, биринчи навбатда, норматив-ҳуқуқий ҳужжатлар асосида 
юзага келишини, шу муносабат билан жазони ижро этиш муассасасида ТҚФни ташкил 
этиш ва тактикасини белгилаб берувчи ҳуқуқий асосларни, яъни, қонун ва қонуности 
ҳужжатларни ишлаб чиқиш, шу асосда ТҚФнинг турли вазифалари (жиноят- ларни 
олдини олиш, аниқлаш, барҳам бериш, фош этиш, жиноят  содир этилишига ният қилган, 
тайёргарлик кўраётган ва режалаштирган шахсларни аниқлаш ва бошқ.)ни ҳал этишда 
ТҚФнинг кучлари (орган ходими ва  ҳамкорликка жалб этилган шахс), воситалари 
(махсус ҳисоб йиғмажилдлари, тезкор-техника ва қидирув итлари), усули (ошкора, 
хуфёна), шунингдек, ҳақиқатга яқин ўйлаб топилган афсона ва тезкор комбинациядан 
фойдаланиб, ТҚТларини жазони ижро этиш муассасаларида ўтказиш жараёнида вужудга 
келиши” [30] ҳақида фикр билдиради. Жазони ижро этиш муассасаларида асосан 
жиноятларнинг олдини олиш ва фош этиш ишлари амалга оширилади. ТҚФнинг ушбу 
муҳим вазифаларини адо этишда тезкор ходимлар томонидан иш кўрсаткичларини 
яхшилаш мақсадида жазо ўтаётган маҳкумга нисбатан ноқонуний ҳаракатлар 
(жиноятни бўйнига қўйиш, уриш, қийнаш ва ҳ.к.) содир этилмаслиги, инсон ҳуқуқ ва 
эркинликларини таъминлашнинг зарурий шартларидан бири ҳисобланади.     

В.А.Черков фикрича: “ТҚФ соҳасида фуқаровий-ҳуқуқий муносабатлар ТҚФни 
амалга оширувчи давлат органлари билан жисмоний ҳамда юридик шахслар ўртасида 
шартномавий ҳуқуқий муносабатлар жараёнида юзага келиб, ушбу ҳаракатлар ҳар 
доим ёзма равишда амалга оширилиши керак”лигини таъкилайди[31]. ТҚФдаги 
ушбу муносабатлар оғзаки шаклда ҳам бўлиши мумкин, лекин ўзаро келишув ва 
ихтириёрийликка асосланиши, инсон ҳуқуқларини таъминлашга тўлиқ хизмат қилади. 

С.Р.Матвеев эса: “ТҚФ соҳасидаги меҳнат-ҳуқуқий муносабатлар меҳнат 
қонунчилигини умумий талаблари ва тезкор-қидирув қонунчилигига биноан ТҚФни 
амалга оширувчи орган ходими ва ҳамкорликка жалб этилган  фуқаролар ўртасида меҳнат 
шартномасини тузилишига, шу асосда ноошкора ходимларга уларнинг иш стажидан 
келиб чиққан ҳолда пенсия тайинлаш жараёнида юзага келиши” [32] мазмунида 
фикр-мулоҳазаларни билдиради. Амалиётда ушбу муносабатларга киришишда меҳнат 
қонунчилиги талабларига тўлиқ риоя этилмайди. Бунинг боиси, ходимнинг иш вақти 
ва юкламалари аниқ белгилаб берилмаслиги ва бошқ. Ушбу омилни бартараф этишда, 
биринчидан, тезкор ходимнинг кунлик иш вақтининг ҳажмини белгилаш ва унга риоя 
этилишини таъминлаш; иккинчидан, тезкор ходим ва унга кўмаклашаётган фуқароларга 
алоҳида шароитда ва ортиқча  ишлаган вақти учун қўшимча ҳақ белгиланиши лозим. Шу 
орқали ТҚФ субъектларининг ижтимоий ҳуқуқлари ва эркинликлари таъминланади.

Р.В.Гоннов ва К.Ю.Ефремовлар: “ТҚФ соҳасидаги молиявий-ҳуқуқий муносабатлар 

ТҚФни амалга оширувчи давлат орган ходимлари, уларга кўмаклашаётган шахслар 
қонун ва қонуности ҳужжатларга биноан ТҚТларини самарали амалга ошириб, ижобий 
натижаларга эришгани учун  уларга бир маротабалик пул мукофоти, қимматбаҳо совға, 
буюмларни бериш давлат бюджети ва бюджетдан ташқари маблағлар ҳисобидан амалга 
оширилиши[33, 54–56-б.], шунингдек, ҳар ойда қўшимча махсус ва тезкор-техник 
воситаларни қўллашда ишлатиладиган маблағлар, тезкор-қидирув  тадбирларини 
ўтказиш учун зарур бўлган ашё ва буюмларни харид қилиш, иш юритиш учун зарур 
бўлган нарсаларни харид қилиш, ушбу тадбирларни конспирация принципига асосан 
ниқоблаш, ҳамкорликка жалб этилган  шахслар билан учрашувларни таъминлаш 
учун ишлатиладиган сарф-харажатлар ҳам ТҚФни молиялаштириш ҳисобидан амалга 
оширилиши жуда муҳим ва зарурлигини”[34] таъкидлашади. Молиялаштириш, 
фаолиятнинг ривожланишига хизмат қилиб, бунинг учун ТҚФни молиявий таъминлаш 
тизимининг муқобил механизмини ишлаб чиқиш лозим. ТҚФни амалга оширувчи 
органларнинг қонуний асослар ва шартларга биноан ўтказилган ТҚТлари натижасига 
кўра аниқланган ноқонуний валюта қимматликлари, товар-моддий бойликларни, 
шунингдек, мулкий турдаги жиноятларнинг фош этилишида етказилган моддий зарарни 
терговга қадар текширув вақтида қоплаш чоралари таъминланиб, судгача сақлаш 
учун махсус депозит ҳисобварақларини ташкил этиш ҳамда ушбу ҳисобварақларида 
маълум миқдордаги (10-15 фоизгача) маблағларнинг шаклланишига катта ҳисса 
қўшган тезкор ходим ва унга фаол кўмаклашган фуқарони моддий-маънавий жиҳатдан 
рағбатлантирилиши, ТҚФда инсон ҳуқуқларини таъминлашнинг самарали усулидан 
бири деб ҳисоблаймиз. 

Юқорида йигирмадан ортиқ ТҚФда ижтимоий-ҳуқуқий муносабатлар ҳақида ўз 
мулоҳазасини билдирган олим ва мутахассисларнинг фикрларини ўргандик. Уларнинг 
фикрига кўра, ТҚФда ижтимоий-ҳуқуқий муносабатлар, биринчидан, ушбу фаолиятнинг 
асосий категориялари билан боғлиқлиги; иккинчидан, ТҚФдаги ижтимоий-ҳуқуқий 
муносабатлар ҳуқуқнинг бошқа соҳалари билан биргаликда вужудга келишини 
таъкидлашгани маълум бўлди. Бироқ, уларнинг фикрлари турлича бўлиб, ТҚФда юзага 
келаётган ижтимоий-ҳуқуқий муносабатлар айнан қайси ҳуқуқ соҳаси билан бирга, 
ўзаро уйғунликда вужудга келиши ҳақида қисқача фикр билдирилган. Фикримизча, 
ТҚФда инсон ҳуқуқлари, эркинликлари ва қонуний манфаатларини таъминлашда 
вужудга келаётган ижтимоий-ҳуқуқий муносабатлар, тезкор-қидирув муносабатлар 
дейилиб, ушбу тушунчага қуйидаги мазмунда таъриф беришни мақсадга мувофиқ деб 
ҳисоблаймиз:

“Тезкор-қидирув муносабатлари деганда ТҚФ иштирокчилари ўртасида вужудга 
келадиган объектив ҳуқуқ ва субъектив мажбуриятларни бажариш билан боғлиқ 
муносабатлар тушунилади”.          

Бундан ташқари, ТҚФда ташкилий-бошқарув муносабатлари мавжуд. Ушбу масалада 
Т.Б.Токалов, В.Т.Томин ва Η.П.Поповлар қуйидагича таъкидлайдилар: “Ички ишлар 
органлари тезкор-қидирув фаолиятида ташкилий-бошқарув муносабатлари ТҚФни 
вазифаларини ҳал этишда муҳим ҳисобланиб, идоравий назоратни амалга оширувчи 
субъект учун ташкилий-бошқарув муносабатларни белгилаб берувчи норматив-ҳуқуқий 
ҳужжат ишлаб чиқиш ҳамда унда тезкор бўлинмаларнинг ташкилий-бошқарувга 
оид ҳуқуқий мақомини мустаҳкамлаш зарур” [35; 36, 81-б.]. Демак, ТҚФда ташкилий-
бошқарув муносабатлари ТҚФни амалга оширувчи тезкор ходим ва тезкор хизмат 
раҳбари томонидан ТҚФнинг вазифаларини ижобий ҳал этиш учун ТҚТларини ташкил 
этиш ва ўтказиш, кўмаклашувчи фуқаролар билан ишни самарали амалга оширишда 
вужудга келади.

Профессор В.Каримов эса: “Тезкор-қидирув муносабатларини қуйидагича: 
а) раҳбар – ходим; б) ходим – ходим; д) тезкор ходим – кўмаклашувчи шахс; э) 
кўмаклашувчи шахс – гумонланувчи шахс; ф) тезкор ходим – гумонланувчи 
шахс ўртасида вужудга келади”, [37, 132-б.] деб ҳисоблайди. Назаримизда, ушбу 

таснифлашда ТҚФ иштирокчиларининг рўйхати тўлиқ эмас. Бунинг боиси, юқорида 
тезкор-қидирув муносабатлари тушунчасига берилган таърифда 7 та ҳуқуқ соҳалари 
билан биргаликда тезкор-қидирув муносабатлари вужудга келиши ҳақида конкрет 
тўхтамга келгандик. Бизнингча, тезкор-қидирув муносабатлари ТҚФнинг қуйидаги: 
1) ТҚФни амалга оширишда иштирок этувчи мансабдор шахслар (адвокат, суриштирувчи, 
терговчи, прокурор, суд) - идоравий назоратни амалга оширувчи раҳбар ўртасидаги 
муносабат. Ушбу муносабатлар тезкор ходимнинг кундалик хизмат фаолиятини 
Ўзбекистон Республикаси Жиноят -процессуал кодексига биноан ташкил этилишини 
таъминлаш ва назорат қилинишини англатади. Масалан, терговга қадар текширув 
натижалари юзасидан жиноят ишини қўзғатишдан рад этиш ҳақида қарори қабул 
қилиниши, шахсни ушлаб туриш ва тўпланган ҳужжатларни тергов органига тақдим 
этиш ва бошқ.; 2) идоравий назоратни амалга оширувчи раҳбар - тезкор ходим ўртасида 
муносабат. Ушбу муносабатда орган раҳбари тезкор ходимнинг кундалик хизмат 
вазифаларни тўғри ташкил этилишини таъминлайди; 3) тезкор ходим - тезкор ходим 
ўртасидаги муносабат. Ушбу муносабатлар ҳамкорлик асосида ТҚФ вазифаларининг 
ҳал этилишига хизмат қилади. Масалан, ички ҳамкорлик ИИВ тизимидаги тезкор 
бўлинмалар ўртасида, ташқи ҳамкорлик ТҚФни амалга оширувчи давлат органлари, 
шунингдек, бошқа давлатларнинг ТҚФни амалга оширувчи органлари билан 
Ўзбекистонда ТҚФни амалга оширувчи тезкор бўлинмалар ўртасидаги ҳамкорликни 
мисол келтириш мумкин; 4) тезкор ходим - ТҚФда иштирок этаётган тезкор аҳамиятга 
эга шахс (жиноят  содир этишни ният қилган, режалаштираётган, тайёрланган, 
гумонланган шахс) ўртасидаги муносабат. Ушбу муносабатлар ТҚФ  вазифаларини 
ижобий ҳал этишда ЖПК талаблари асосида ҳуқуқий муносабатга киришишни англатади; 
5) тезкор ходимлар - ТҚФга кўмаклашувчи фуқаролар ҳамда холислар ўртасидаги 
муносабат. Ушбу муносабатлар ТҚФнинг вазифаларини самарали ҳал этишда ТҚФга 
кўмаклашувчи фуқаролардан тезкор аҳамиятга эга шахс ҳақида тезкор қизиқувга эга 
бўлган маълумотларни олиш, уларни тезкор-қидирув тадбирларга жалб қилиш ва 
ижтимоий-ҳуқуқий жиҳатдан қўллаб-қувватлашни англатади; 6) ТҚФга кўмаклашувчи 
фуқаролар - шоҳид, гувоҳ ўртасидаги муносабатлар. Ушбу муносабатлар ТҚФнинг 
мақсадига эришиш ва вазифаларини амалга ошириш учун ТҚФнинг махсус икки 
тамойили асосида ТҚФга кўмаклашувчи фуқаролар томонидан шоҳид, гувоҳ, гумон 
қилинувчи шахсдан тезкор аҳамиятга эга тезкор ахборотлар тўплашни англатади; 
7) ТҚФга кўмаклашувчи фуқаролар-идоравий назоратни амалга оширувчи раҳбар 
ҳамда суриштирувчи, терговчи каби иштирокчилари ўртасида вужудга келади. 
Мазкур муносабатлар, биринчидан, ТҚФга кўмаклашувчи фуқаролар билан сифатли 
ишни ташкил этишга; иккинчидан, жиноятларни фош этишда фаол қатнашган шахс 
хавфсизлиги таъминланиб, холислик асосида тергов жараёнига жалб этилишига, ТҚФ 
иштирокчилари ҳуқуқларини таъминланишига хизмат қилади. 

Бундан ташқари, мазкур масалага илмий жиҳатдан ёндашиб, ТҚФнинг назарияси 
ва амалиётини ривожлантиришда, энг аввало, тадқиқот ишига тааллуқли ОАКнинг 
ихтисослик номига тузатиш киритишдан бошламоқ даркор. Бунга асосий сабаб, 
биринчидан, хорижий давлатлардан, жумладан, Россия Федерацияси, Арманистон, 
Беларусь, Молдова, Озарбайжон, Тожикистон, Туркманистон, Қозоғистон ва 
Қирғизистон Республикаларида ОАК юридик фанлар тармоғининг ихтисослик 
рўйхатида “Жиноят процесси, криминалистика ва суд экспертизаси; тезкор-
қидирув фаолияти”, “Криминалистика; суд-экспертиза фаолияти; тезкор-қидирув 
фаолияти” номли ихтисосликнинг белгиланганлиги; иккинчидан, ваколатли давлат 
органлари томонидан жиноятларни тез ва тўла очишда, мақбул далилларни инсон 
омилисиз тўплаш масаласида шахсларни иқрорлик кўрсатувини олиш эмас, балки 
замонавий криминалистик, суд экспертиза тадқиқотлари, ахборот коммуникация 
технологияларни қўллаган ҳолда уларнинг айбини бошқа далиллар билан исботлашга 
устуворлик бериш ёндашуви асосида фаолиятни ташкил этиш зарурлиги; учинчидан, 
“Криминалистика” ва “Суд экспертизаси” фаолияти мазмун жиҳатдан яқин ва турдош, 

мантиқан бир-бирига боғлиқ фан йўналишлари ҳисобланганлиги боис, ушбу сўзларни 
ихтисосликнинг номида ёнма-ён ифодаланиши мантиқан тўғридир (Масалан, Тошкент 
давлат юридик университетида “Криминалистика ва суд экспертизаси” кафедраси 
ташкил этилган бўлиб, “Криминалистика”, “Суд экспертизаси” ва “Тезкор-қидирув 
фаолияти” номли йўналишларда ўқув ва илмий-тадқиқот иши амалга оширилмоқда); 
тўртинчидан, ТҚФни амалга оширувчи органлар исботлашни амалга оширишда 
аксарият ўтказилган ТҚТлари (қиёсий текширув учун намуналар йиғиш, предметларни 
ва ҳужжатларни текшириш, шахснинг айнанлигини аниқлаш, маълумотлар тўплаш ва 
б.)ни натижалари лабораторияларда ўтказилган криминалистик ва суд экспертизаси 
билан боғлиқ тадқиқотларга асосланиши; бешинчидан, Ўзбекистон Республикаси Олий 
таълим, фан ва инновациялар вазирлиги ҳузуридаги Олий аттестация комиссияси 
Ўзбекистон Республикаси Президентининг 1992 йил 31 мартдаги ПФ–371-сон 
фармони билан ташкил этилиб, шу вақтда “Оператив-қидирув фаолияти” жумласи 
назария ва амалиётида қўлланилиб келинганлиги, орадан йигирма йил ўтиб, 2012 йил 
25 декабрда Ўзбекистон Республикасининг “Тезкор-қидирув фаолияти тўғрисида”ги 
344-сон қонуни қабул қилинганлиги муносабати билан илк маротаба “Тезкор-қидирув 
фаолияти” жумласи қўлланилиб, ҳозиргача ушбу тушунчадан кенг фойдаланиб 
келинаётганлиги, унгача “оператив-қидирув ҳуқуқи”, “оператив-қидирув усуллари” 
каби ибораларни ишлатилганлиги, мазкур қонуннинг номланишидан келиб чиққан 
ҳолда, шунингдек, “тезкор-қидирув ҳуқуқи” ҳуқуқшуносликда ҳуқуқнинг алоҳида фан 
тармоғи, соҳаси бўлсада, бироқ “тезкор-қидирув фаолияти” учун хизмат қилиши, 
масалан, ТҚФни амалга оширувчи органлар ҳуқуқлари; ушбу органнинг ходимлари, 
уларга кўмаклашаётган шахсларнинг ва уларнинг оила аъзосини ижтимоий-
ҳуқуқий (моддий-маънавий рағбатлантириш ва хавфсизлигини таъминлаш ва б.) 
жиҳатдан ҳимоя қилишга доир қатор нормалар амалдаги “Тезкор-қидирув фаолияти 
тўғрисида”ги қонун билан тартибга солинганлиги; олтинчидан, ҲМҚОларнинг олий 
таълим муассасаларидаги ихтисослик кафедраларнинг номи таҳлил қилинганида, 
Ҳуқуқни муҳофаза қилиш академиясида “Тезкор-қидирув фаолияти ва киберҳуқуқ”; 
“Ички ишлар вазирлиги академиясида “Тезкор-қидирув фаолияти” кафедраси ташкил 
этилган бўлиб, уч йилда “Тезкор-қидирув фаолияти йўналиши” мутахассислиги бўйича 
таҳсил олаётган курсантларга “Тезкор-қидирув фаолияти” фанидан турли шаклдаги  
машғулотлар ўтказилиб, ТҚФни амалга оширувчи давлат органлари учун етук 
мутахассислар тайёрланаётганлиги, таҳлилларга асосланиб, “12.00.09” ихтисосликдаги 
“тезкор-қидирув ҳуқуқ” сўзини “тезкор-қидирув фаолияти”- га ўзгартириш орқали 
ихтисослик номини “12.00.09 – Жиноят процесси. Криминалистика ва суд экспертизаси, 
тезкор-қидирув фаолияти” деб баён этиш, бундан ташқари, ҲМҚОлари тизимидаги олий 
таълим муассасалари (Ўзбекистон Республикаси Тошкент давлат юридик университети, 
Божхона институти, Жамоат хавфсизлиги университети, Ички ишлар вазирлиги 
академияси ва Ҳуқуқни муҳофаза қилиш академияси)да ўқитиладиган “Тезкор-қидирув 
ҳуқуқи”, “Тезкор-қидирув фаолияти” фанларнинг ўқув дастури ўрганилганда “ТҚФнинг 
ривожланиш тарихи; ТҚФни ҳуқуқий асослари; тушунчаси, мақсади; асосий вазифаси; 
Конституциявий ва махсус принциплари; ТҚФни амалга оширувчи органларнинг таснифи 
ва уларнинг мақоми; ТҚТларининг турлари ва тушунчаси, ТҚТларини ўтказишнинг 
асослари ва шартлари; ТҚФдаги чекловлар; ТҚФга оид маълумотларни муҳофаза қилиш; 
ТҚФнинг натижаларидан фойдаланиш; ТҚТларига оид қарорларни кўриб чиқиш 
тартиби; ТҚФни амалга оширувчи субъектларнинг ижтимоий-ҳуқуқий ҳимояси; ТҚФни 
устидан идоравий ва прокурор назорати; ТҚФни молиялаштириш; ТҚФда ҳамкорлик”; 
шунингдек, ЖКнинг Махсус қисмида назарда тутилган, ҳозирда кўп содир этиладиган 
жиноятлар бўйича алоҳида мавзулар ўтилиши белгиланиб, “ТҚФда инсон ҳуқуқлари ва 
эркинликларини таъминлаш” мавзусининг йўқлиги маълум бўлди. Мазкур мавзуни ушбу 
дастурга алоҳида мавзу сифатида киритиб, бўлғуси ТҚФ орган ходимлари билимини 
ошириш лозим. Шунингдек, ТҚФда инсон ҳуқуқлари ва эркинликларини  таъминлашда 
илмий тадқиқот ишларини амалга ошириш талаб этилиб, бунинг учун амалиёт 

ходимлари ва тадқиқотчиларга методик жиҳатдан ёрдам берилиши талаб этилади. Шу 
боис, илмий мактаб учун DSc ва PhD диссертация мавзуларини шакллантириш, ТҚФ 
йўналишида ҳимоя қилинган тадқиқот ишларининг авторефератлари ҳамда илмий 
мактаб учун DSc ва PhD диссертация мавзулари рўйхати, илмий грантлар лойиҳалари, 
фаолиятга тааллуқли халқаро ва миллий норматив-ҳуқуқий ҳужжатлар ва ўқув-услубий 
адабиётлар(дарслик, монография, ўқув-амалий қўлланма ва б.)нинг электрон базасини 
шакллантиришда “Тезкор-қидирув фаолиятининг илмий-таълим портали”ни яратиш 
мақсадга мувофиқдир. Ушбу таълим платформасининг афзаллиги республика миқёсида 
тезкор ходимларнинг амалиётдаги долзарб муаммо ва уларнинг ечими бўйича тадқиқот 
иши билан шуғулланишига имконият яратиб, талабгор ва тадқиқотчиларга ёрдам 
беради.

